
Sveiarfélagið Múlaþing
b.t. Björns Ingimarssonar sveitarstjóra
Lyngási 12 
700 Egilsstöðum

Efni: Styrkbeiðni vegna 100 ára afmælis Seyðisfjarðarkirkju

Í tilefni af aldarafmæli Seyðisfjarðarkirkju óskar afmælisnefnd Seyðisfjarkirkju eftir því að 
Sveitarfélagið Múlaþing  veiti styrk til þess að minnast þeirra tímamóta. Styrkurinn yrði nýttur til 
kaupa á hljóðkerfi sem sárlega hefur vantað í kirkjuna. Þá hefur nefndin áhuga á að endurnýja 
kórpalla. Einnig yrði hluti hans nýttur til að koma til móts við kostnað sem fellur til vegna 
hátíðarmessu sem haldin verður 25.september n.k., með þátttöku biskups Íslands. 

Meðfylgjandi er östutt söguyfirlit, aðdragandi að nefndarskipun og áformum um að halda upp á 
vígsluafmælið.

Það er einlæg von okkar að Sveitarfélagið Múlaþing sjái sér fært að styrkja þetta samfélagsverkefni, 
svo að við getum fagnað saman þeim mikilvæga áfanga sem kirkjan okkar og söfnuðurinn hefur náð 
með aldarafmælinu.

Með vinsemd og virðingu,

Arnbjörg Sveinsdóttir formaður
Jóhanna Magnúsdóttir
Ólafía Þ. Stefánsdóttir 
Óli Jóhannes Gunnþórsson
Gunnar Þjóðólfsson
sr. Sigríður Rún Tryggvadóttir

Aldarafmæli Seyðisfjarðarkirkju

Seyðisfjarðarkirkja var vígð þar sem hún nú stendur þann 6.ágúst 1922. Það var Kvenfélag 
Seyðisfjarðar sem tókst á hendur kirkjubygginguna eins og um er getið í Húsasögu Seyðisfjarðar. “Sá 
félagið um alla fjáröflun og umsjón framkvæmda og gekk verkið allt fljótt og vel og var mikið 
stórvirki. Mikill metnaður var lagður í kirkjubygginguna. Var Jón G. Jónasson málarameistari fenginn 
til að teikna hið nýja hús.” Og ennfremur: “Yfirsmiður var Sigurður Björnsson og með honum var 
Stefán Runólfsson á Ósi. Jón Vigfússon múrarameistari gerði grunninn og hefur hann ekki haggast 
síðan þótt deilt hafi verið um jarðvegsskilyrði. Því miður er ekki vitað hvaða konur voru í forsvari fyrir 
Kvenfélagi Seyðisfjarðar á þessum tíma því fundargerðarbækur félagsins brunnu í Neðri-
Búðarbrunanum árið 1930.” 

Seyðfirðingum þykir ákaflega vænt um kirkjuna sína og vilja sýna í verki að svo sé. Það er líka 
stórmerkilegt að konur með samtakamætti og útsjónarsemi hafi aflað fjár og séð um framkvæmdina. 
Kirkjan er falleg og reisuleg. Hún er nú gjarnan kölluð „bláa kirkjan“ vegna litarins. Þess ber einnig að 
geta að sennilega er Seyðisfjarðarkirkja og umhverfi hennar „regnbogastrætið“  það sem ferðamenn 
mynda hvað mest á Austurlandi.

Tekin hefur verið ákvörðun um það af sóknarpresti og sóknarnefnd að minnast hundrað ára 
vígsluafmælis kirkjunnar með ýmsum hætti á árinu 2022. Verði það gert annars vegar með því að 
huga að nauðsynlegu viðhaldi, kaupum á hljóðkerfi og fjáröflun til að standa undir því. Hins vegar 
með viðburðum af kirkjulegum toga og einnig menningarlegum viðburðum sem tengjast kirkjunni.

Valin hafa verið til setu í afmælisnefnd Ólafía Þ. Stefánsdóttir valin af kór Seyðisfjarðarkirkju, Óli 
Jóhannes Gunnþórsson valin af sóknarnefnd Seyðisfjarðarkirkju, Jóhanna Magnúsdóttir valin sem 
almennur borgari, Gunnar Þjóðólfsson valinn sem almennur borgari og Arnbjörg Sveinsdóttir valin 
sem almennur borgari og er formaður nefndarinnar. Sr. Sigríður starfar með nefndinni.

Ákveðið hefur verið að efna til hátíðarmessu þann 25.september, með þátttöku biskups Íslands og 
kóra af Austurlandi, auk kórs Seyðisfjarðarkirkju. Ljósmyndasýning verður haldin í október. Þá verður 
haldin barnahátið þann 27.nóvember.

Þar sem hér er um að ræða mikilvægt samfélagsverkefni, fer afmælisnefndin auðmjúklega fram á að 
sveitarfélagið veiti umbeðin fjárstuðning til þess að vígsluafmælið geti farið sem best fram. 

Þá þætti okkur vænt um ef fulltrúar Múlaþings gætu komið til hátíðamessunnar.


